
ᑐᓴᐅᒪᐅᑎᒃ ᖃᒻᒥᓂᑕᓂᒃ ᐅᑭᐅᒥ 2021

2020-ᒥ ᐱᒐᓱᐊᒻᒪᕆᓐᓇᐸᒃᑲᓗᐊᕐᑎᓗᒍ ᓄᓇᕕᒻᒥᐅᑦ ᓯᕗᒧᐊᑦᓯᐊᑐᑦ 
ᓄᑖᒧᑦ ᐊᕐᕌᒍᒧᑦ ᓂᕆᐅᓐᓂᖃᑦᓯᐊᓱᑎᒃ ᐊᒻᒪᓗ ᐱᔪᑦᓴᐅᔮᑦᓯᐊᓱᑎᒃ. 
2021-ᒥ ᐅᖓᑖᓄᓗ ᕿᓚᓈᕆᔭᖃᓕᕋᑦᑕ, ᑫᐋᔩ ᖃᐅᔨᒪᑦᓯᐊᑐᖅ 
ᓄᓇᓕᓕᒫᑦ ᐱᔪᓐᓇᓂᖏᓐᓂᒃ ᒪᒥᓚᖓᒋᐊᒥᒃ ᐊᒻᒪᓗ ᓯᕗᒧᐊᑦᓯᐊᓂᖃᓯᓗᑎᒃ. 
ᖃᓂᒪᓐᓇᐅᑉ ᓯᐊᒻᒪᓯᒪᓂᓕᒫᖓᓂ, ᑫᐋᔩ ᑲᔪᓯᑎᑦᓯᕙᑦᑐᖅ ᒪᓂᔨᓯᒪᑦᓱᓂ 
ᑭᒡᒐᑐᕈᑎᒥᓂᒃ ᐊᒻᒪᓗ ᓄᐃᑎᕆᑦᓱᓂ ᓄᑖᓂᒃ ᐱᓇᓱᒐᕐᓄᑦ ᑐᕌᖓᔪᓂᒃ 
ᓄᓇᓕᓕᒫᓄᑦ.

ᑲᔪᓯᖏᓐᓇᓚᖓᔪᓂᒃ 
ᐱᓇᓱᒐᑦᓴᖃᕐᑎᓯᓂᖅ: ᐊᕐᕌᒍᓄᑦ 
ᑕᓪᓕᒪᐅᔪᕐᑐᓄᑦ ᓯᕗᓂᕐᒥ ᑐᕌᕐᑕᐅᔪᑦ
ᓅᕕᒻᐱᕆᒥ, ᑲᔪᓯᖏᓐᓇᓚᖓᔪᓂᒃ ᐱᓇᓱᒐᑦᓴᖃᕐᑎᓯᓂᕐᓂᒃ ᐱᓇᓱᕝᕕᒃ 
ᒪᑐᐃᕐᓯᓚᐅᔫᖅ 10-ᓄᑦ ᐊᕐᕌᒍᓄᑦ ᐸᕐᓀᓯᒪᐅᑎᓂᒃ ᐃᓕᖓᑦᓱᑎᒃ 
ᐱᓇᓱᒐᑦᓴᖃᕐᑎᓯᓂᕐᓄᑦ ᑭᒡᒐᑐᕈᑎᓂᒃ ᐊᒻᒪᓗ ᐱᕙᓪᓕᐊᑎᑦᓯᐅᑎᑦᓴᓂᒃ 
ᓄᓇᕕᒻᒥ ᐱᓇᓱᒐᕐᓄᑦ ᐃᓕᐅᕐᖃᑐᓂᒃ.

ᑭᒡᒐᑐᕈᑏᑦ ᐃᕐᐹᑎᕐᑕᐅᓂᖏᑦ
ᑲᔪᓯᖏᓐᓇᓚᖓᔪᓂᒃ  ᐱᓇᓱᒐᑦᓴᖃᕐᑎᓯᓂᕐᓄᑦ  ᐱᓇᓱᕝᕕᒃ 
ᐃᓕᓐᓇᕆᐊᕐᑕᐅᓯᒪᓕᕐᑐᖅ ᐊᒻᒪᓗ ᒪᓂᔨᖃᑦᑕᓂᐊᓕᕐᓱᓂ ᑭᒡᒐᑐᕈᑎᓂᒃ 
ᐊᕐᖁᑎᐅᓯᑎᓪᓗᒋᑦ ᓯᑕᒣᑦ ᐊᕕᑦᑐᓯᒪᔪᑦ ᑭᒡᒐᑐᕐᕖᑦ. 

  ᐱᓇᓱᒐᑦᓴᖃᕐᑎᓯᓂᕐᓄᑦ ᑭᒡᒐᑐᕐᓃᑦ: ᑖᒃᑯᐊ ᐱᓇᓱᐊᕐᕖᑦ ᐃᖏᕐᕋᓯᑎᑦᓯᓲᑦ 
ᓄᑖᓂᒃ ᐱᓇᓱᒐᑦᓴᖃᕐᓂᓄᑦ ᑭᒡᒐᑐᕈᑎᓂᒃ ᐊᒻᒪᓗ ᐱᐅᓭᑦᓱᑎᒃ 
ᐊᓯᖏᑦᑕ ᑭᒡᒐᑐᕈᑏᑦ ᒪᓂᔭᐅᒍᓯᖏᓐᓂᒃ, ᓴᐳᑦᔨᓱᒋᑦ ᐃᓕᓴᕐᓂᒧᑦ 
ᐱᓚᕿᑦᓯᐊᕈᑎᐅᒍᓐᓇᑐᑦ ᐊᒻᒪᓗ ᐱᕙᓕᑎᒋᐊᕐᓱᒋᑦ ᐱᓇᓱᐊᖃᑎᒌᓐᓃᑦ 
ᐱᕙᓪᓕᓯᐊᖁᓪᓗᒋᑦ ᓯᕗᓕᕐᑎᐅᒍᓐᓇᓃᑦ. ᐃᓚᖃᓕᕐᒥᔪᑦ ᐱᓇᓱᒐᕐᓂᒃ 
ᐆᑦᑑᑎᒋᓗᒋᑦ ᐱᔪᓐᓇᖁᖓ, ᐅᕕᒃᑫᑦ ᐱᓇᓱᒐᑦᓴᓯᐅᕐᑐᑦ ᑭᒡᒐᑐᕐᑕᐅᕕᖓ 
(YES), ᐃᓱᒪ, ᐃᕕᕐᑎᕕᒃ, ᑲᐅᑖᐱᒃ ᐊᒻᒪᓗ ᓴᓇᔩᑦ ᐱᓇᓱᒐᖅ.

  ᐱᓇᓱᒉᑦ: ᐱᓇᓱᐊᕐᑕᐅᑎᑌᑦ ᑲᒪᒋᔭᐅᕕᖓ ᑲᔪᓯᑎᑦᓯᒋᐊᓕᒃ ᒪᓂᔨᓯᒪᓂᕐᓂᒃ 
ᑮᓇᐅᔭᖃᕐᑎᓯᐅᑎᓂᒃ ᐃᑲᔪᕈᑎᒋᓗᒋᑦ ᐃᓕᓐᓂᐊᑎᑦᓯᓃᑦ ᐊᒻᒪᓗ 
ᐱᓇᓱᒐᕐᓂᒃ ᓄᐃᑎᕆᓃᑦ ᓄᓇᓕᓕᒫᓂ.

  ᓄᓇᕕᒻᒥ ᑭᒡᒐᑐᕈᑎᒃ: ᑎᓕᔭᐅᒪᓂᖓ ᑖᑦᓱᒪ ᑲᒪᒋᔭᐅᕕᖓᑕ ᐱᑑᕐᑐᐃᓂᖅ 
ᑭᒡᒐᑐᕐᑕᓂᒃ ᐱᓇᓱᒐᑦᓴᑖᕐᓂᓄᑦ ᐊᒻᒪᓗ ᐃᓕᓐᓂᐊᑎᑕᐅᓂᕐᓄᑦ ᑭᒡᒐᑐᕈᑎᓄᑦ, 
ᑐᓴᕐᑎᐸᓪᓗᒋᑦ ᑭᒡᒐᑐᕐᑌᑦ ᐱᓇᓱᒐᑦᓴᓅᓕᖓᔪᓂᒃ ᑐᑭᓯᐅᑎᑦᓴᓂᒃ ᐊᒻᒪᓗ 
ᑭᒡᒐᑐᕈᑎᒋᓗᒍ ᓄᓇᓕᓐᓂ ᑐᑦᑕᕕᐅᓂᖅ ᐃᓘᓐᓀᓄᑦ ᐱᓇᓱᒐᕐᓅᓕᖓᔪᓄᑦ 
ᑲᔪᓯᑎᑕᐅᔪᓄᑦ.

  ᐯᕆᑦᓯᕖᑦ: ᑲᒪᒋᔭᐅᕕᒃ ᑲᔪᓯᑎᑦᓯᓚᖓᔪᖅ ᒪᓂᔨᓯᒪᓂᕐᒥᓂᒃ ᐯᕆᑦᓯᕕᑎᒍᑦ 
ᑭᒡᒐᑐᕐᑕᐅᒍᑎᓂᒃ ᓄᓇᕕᒻᒥ ᐊᒻᒪᓗ ᓴᐳᑦᔨᓱᒋᑦ ᐯᕆᑦᓯᕖᑦ ᐃᓂᓖᑦ 
14-ᓂ ᓄᓇᓕᓐᓂ.

ᓴᓇᔩᑦ ᐱᓇᓱᒐᖅ ᒪᓂᔨᒍᑎᐅᓲᑦ ᓴᓇᔨᐅᓂᕐᓂ ᐱᒍᓐᓇᑕᐅᒋᐊᓕᓐᓂᒃ ᐳᕐᑐᓂᖅ 
2-ᓂᒃ ᐃᓕᓐᓂᐊᑎᑦᓯᓂᖅ ᐃᓄᑦᔪᐊᒥ ᑎᓯᒻᐱᕆ 2020. 

ᐱᓇᓱᕝᕕᒃ ᐃᓕᓐᓇᕆᐊᕐᑕᐅᓚᐅᕋᓂ, ᐊᕕᑦᑐᓯᒪᖃᑦᑕᓚᐅᕐᑐᖅ 
ᐱᖓᓱᐃᓕᖓᑎᓪᓗᒋᑦ ᑲᒪᕕᖏᑦ: ᐱᓇᓱᒐᑦᓴᑎᒍᑦ ᐊᒻᒪᓗ ᑮᓇᐅᔭᑎᒍᑦ 
ᐃᑲᔪᕐᓯᒍᑏᑦ, ᐯᕆᑦᓯᕖᑦ ᐊᒻᒪᓗ ᑭᖑᓪᓕᐹᒥ ᐱᓇᓱᑦᑎᓴᕐᓂᒃ ᐃᓕᓐᓂᐊᑎᑦᓯᓃᑦ 
ᐊᒻᒪᓗ ᐅᕕᒃᑲᓄᐊᖓᔪᖅ ᐱᓇᓱᒐᖅ.

ᓄᓇᕕᒻᒥ ᐱᓇᓱᑦᑎᓴᕐᓂᒃ ᓄᐃᑎᕆᓂᖅ
ᑲᔪᓯᖏᓐᓇᓚᖓᔪᓂᒃ ᐱᓇᓱᖓᑦᓴᖃᕐᑎᓯᓂᕐᓄᑦ ᐱᓇᓱᕝᕕᐅᑉ 
ᑐᕌᒐᓪᓚᕆᒋᓕᕐᑕᖓ ᐊᕐᕌᒍᓂ ᑕᓪᓕᒪᐅᔪᕐᑐᓂ ᑲᔪᓯᑎᑦᓯᓂᖅ 
ᐱᓇᓱᐊᕈᑎᖃᕐᐸᓂᕐᒥᓂᒃ ᓄᐃᑎᕆᓂᕐᓂᒃ ᐱᓇᓱᑦᑎᓴᓂᒃ ᓄᓇᓕᓕᒫᓂ ᐊᒻᒪᓗ 
ᐱᕙᓪᓕᐊᑎᑦᓯᓂᖅ ᐃᓕᓴᕐᓂᓂᒃ.

ᓯᕗᓂᕐᒧᑦ ᑕᑯᓐᓇᑕᐅᔪᑦ ᐃᓚᓖᑦ ᓄᐃᑎᕆᓂᕐᓂᒃ ᐱᓇᓱᒐᑦᓴᓂᒃ 
ᐃᓕᐅᕐᖃᕕᐅᒍᓐᓇᑐᓂᒃ  ᓄᓇᓕᓕᒫᓂ ᐃᖏᕐᕋᓯᑎᒋᐊᓕᖓ 
ᐋᕐᕿᓱᕐᓯᒪᔪᓕᐅᕐᓂᓄᑦ ᐱᓇᓱᑦᑏᑦ ᐱᕙᓪᓕᐊᓂᖏᓐᓄᑦ ᐸᕐᓀᒍᑎᐅᓚᖓᔪᒥᒃ 
ᐊᑦᔨᒌᖕᖏᑐᓅᕐᖃᓗᒋᑦ ᒪᑭᑕᒐᓱᐊᕈᑎᑦᓭᑦ ᐱᓇᓱᐊᕐᑕᐅᕕᖏᓐᓄᑦ ᓄᓇᕕᒻᒥ. 
ᑖᑦᓱᒪ ᐸᕐᓀᒍᑎᐅᑉ ᐊᑖᓂ, ᑕᓪᓕᒪᐅᔪᖕᖏᒐᕐᑐᑦ ᒪᑭᑕᒐᓱᐊᕈᑎᑦᓭᑦ 
ᐱᓇᓱᐊᕐᑕᐅᕕᖏᑦ ᑐᕌᕐᑕᐅᔪᑦ: ᐯᕆᑦᓯᕕᒃ, ᓄᓇᓕᓐᓂ ᑭᒡᒐᑐᕈᑏᑦ, ᓴᓇᓂᖅ, 
ᐃᓗᒡᒍᓯᖅ, ᐃᓕᓴᕐᓂᖅ, ᐃᓗᓯᓕᕆᓂᕐᓄᑦ ᐊᒻᒪᓗ ᐃᓅᓯᓕᕆᓂᕐᓄᑦ ᑭᒡᒐᑐᕈᑏᑦ, 
ᐅᔭᕋᕐᓂᐊᓂᖅ, ᐃᓅᖃᑎᒌᓂ ᒪᑭᑕᒐᓱᐊᕈᑎᑦᓭᑦ, ᐱᕈᕐᑐᓕᕆᓂᖅ ᐊᒻᒪᓗ 
ᓂᐅᕐᕈᑐᓕᕆᓂᖅ. ᑖᓐᓇ ᐸᕐᓀᒍᑎᒃ ᐃᑲᔪᕐᓯᓚᖓᔪᖅ ᑮᓇᐅᔭᖃᕐᑎᓯᓂᑎᒍᑦ 
ᐃᓕᓐᓂᐊᑎᑦᓯᓂᕐᓄᑦ ᐊᒻᒪᓗ ᐃᓕᓴᕐᓂᓄᑦ ᑭᖕᖒᒪᓇᕐᑐᓂᒃ 
ᐱᓇᓱᒐᕐᑖᑎᑦᓯᓂᕐᓄᑦ ᑖᒃᑯᓇᓂ ᒪᑭᑕᒐᓱᐊᕈᑎᑦᓭᑦ ᑲᔪᓯᑎᑕᐅᕕᒋᓲᖏᓐᓂ 
ᐊᒻᒪᓗ ᑮᓇᐅᔭᖃᕈᑕᐅᒋᐊᖃᓚᖓᑦᓱᓂ $567 ᒥᓕᐊᓂᒃ ᑐᕌᖓᔪᓂᒃ 
10-ᓄᑦ ᐊᕐᕌᒍᓄᑦ.

ᐱᓇᓱᕝᕕᒃ ᐃᑲᔪᖃᑦᑕᓂᐊᕐᒥᔪᖅ ᐱᓇᓱᐊᖃᑎᒋᓲᒥᓂᒃ ᐆᑦᑑᑎᒋᓗᒍ ᑲᑎᕕᒃ 
ᐃᓕᓴᕐᓂᓕᕆᓂᖅ ᓄᐃᑎᕆᑎᓗᒍ ᐱᓇᓱᒐᕐᓂᒃ ᐃᓕᓐᓂᐊᑎᑦᓯᕕᖓᓂ ᐅᖓᕙᒥ 
ᓄᐃᑎᕆᒋᐊᓪᓚᑎᓗᒍ ᐊᒻᒪᓗ ᐊᒥᓱᐃᓂᒃ ᑭᒡᒐᑐᕐᓂᓄᑦ ᐃᓕᐅᕐᖃᕋᔭᕐᑐᓂᒃ 
ᐃᓕᓐᓂᐊᑎᑦᓯᕕᓐᓄᑦ ᓄᓇᓕᓐᓂ.

2021-ᒥ, ᑫᐋᔩ ᐱᔪᑦᓴᐅᔮᕈᑎᖃᓕᕐᒥᔪᖅ ᐱᓇᓱᒐᕐᓂᒃ ᐊᒻᒪᓗ 
ᑲᒪᒋᔭᖃᓪᓚᕆᓐᓂᒥᓂᒃ ᑲᔪᓯᑎᑦᓯᓱᓂ ᐱᐅᓯᐅᒥᑎᑦᓯᒋᐊᕐᓂᓄᑦ 
ᑭᒡᒐᑐᕈᑎᒥᓂᒃ ᐃᓘᓐᓀᓂᒃ ᓄᓇᕕᒻᒥ. ᑫᐋᔩ ᑐᓴᕐᑎᓯᖃᑦᑕᓚᖓᔪᖅ 
ᓄᓇᕕᒻᒥᐅᓂᒃ ᓄᑖᓂᒃ ᐱᕙᓪᓕᐊᓯᒪᔪᓂᒃ ᐊᑑᑎᑎᓗᒋᓪᓗ.

ᐊᑦᑕᓀᑦᑐᒦᑦᓯᐊᕆᑦᓯ ᐊᒻᒪᓗ ᐊᓕᐊᓪᓗᓯ ᐊᕐᕌᒍᒥ ᓄᑖᒥ 2021-ᒥ! 

ᓄᑖᒥ ᐊᕐᕌᕈᕐᕕᓯᐅᑦᓯᐊᕆᑦᓯ!

ᐅᑭᐅᒥ 2021

ᑐᓴᐅᒪᐅᑎᒃᑐᓴᐅᒪᐅᑎᒃ
ᖃᒻᒥᓂᑕᓂᒃᖃᒻᒥᓂᑕᓂᒃ



ᓅᕕᒻᐱᕆᒥ, ᓄᓇᕕᒻᒥᐅᑦ ᖃᐅᔨᑎᑕᐅᓚᐅᔫᑦ ᐃᓅᖃᑎᒌᓂ ᒪᑭᑕᒐᓱᐊᕈᑎᑦᓴᓄᑦ 
ᑲᑐᑦᔨᕕᑦᓴᓂᒃ ᑎᒥᓂᒃ ᓄᓇᕕᒻᒥ, ᐊᕐᖁᑎᒋᓗᒍ ᐃᓅᖃᑎᒌᓂ ᒪᑭᑕᒐᓱᐊᕈᑎᑦᓭᑦ 
ᑕᕐᕿᖓ. ᑕᑯᒥᓇᕐᑐᓕᐅᕐᑏᑦ ᓴᓇᖕᖑᐊᑏᑦ ᑲᑐᑦᔨᖃᑎᒌᓐᓂᖓ ᐃᕗᔨᕕᒻᒥ, 
ᖃᕐᖃᓕᒃ ᓄᓇᒥᒃ ᑎᒍᒥᐊᕐᑎᑯᑦ ᓴᓪᓗᓂ, ᓯᕆᕕᒃ ᓂᕆᔭᑦᓴᓕᐅᕐᕕᒃ 
ᐊᔪᕐᓴᑐᓂᒃ ᐃᓄᑦᔪᐊᒥ ᐊᒻᒪᓗ ᑯᐊᐸᒃᑯᑦ ᓂᐅᕕᕐᕕᖓ ᐳᕕᕐᓂᑐᒥ ᐃᓚᐅᓚᐅᔫᑦ 
ᑎᒥᓄᑦ ᑕᑯᔭᕐᑐᑕᐅᖃᑦᑕᓚᐅᔫᓄᑦ ᑫᐋᔩᑉ ᓄᓇᓕᓐᓂ ᐊᒻᒪᓗ ᓄᓇᓕᓕᒫᓂ 
ᐱᕙᓪᓕᐊᑎᕐᓯᓂᕐᓂᒃ ᐱᓇᓱᕝᕕᖓᓄᑦ, ᑲᔪᓯᑎᑦᓯᒪᑦ ᓯᕗᒧᐊᒃᑫᔨᓪᓚᕆᐅᓂᕐᒥᓂᒃ 
ᐱᕙᓪᓕᐊᑎᑦᓯᓂᕐᓂᒃ ᑲᑐᑦᔮᕆᔭᐅᔪᓂᒃ ᐱᓇᓱᕝᕕᒋᔭᐅᔪᓂᒃ ᓄᓇᕕᒻᒥ. 

ᐃᓅᖃᑎᒌᓂ ᒪᑭᑕᒐᓱᐊᕈᑎᑦᓭᑦ ᑕᕐᕿᖓ

ᓯᕿᓂᖅ ᐆᒪᖏᓐᓈᑐᖅ ᐊᒻᒪᓗ 
ᖃᓄᐃᒐᓂ ᓄᓇᕕᒻᒥ
ᑕᒐᑦᑕᐅᖅ ᓱᓕ, ᑫᐋᔩᑉ ᐱᖕᖑᐊᓂᓕᕆᓂᕐᓄᑦ ᐱᓇᓱᕝᕕᖓ ᑲᔪᓯᑎᑦᓯᓯᒪᔪᖅ 
ᑕᕝᕙᓂ ᐊᕐᕌᒍᒥ ᓯᕿᓂᖅ ᐃᓕᓐᓂᐊᑎᑦᓯᓂᕐᓂᒃ ᓄᓇᕕᒻᒥ. 150 
ᓴᓂᐊᓃᑦᑐᑦ ᐅᕕᒃᑫᑦ ᐃᓚᐅᓯᒪᔪᑦ ᓯᕿᓂᖅ ᑕᑯᓐᓇᐅᔮᕐᑎᓯᓂᕐᓂᒃ 
ᐃᓕᓐᓂᐊᑎᑦᓯᓂᖏᓐᓄᑦ ᑰᑦᔪᐊᒥ, ᐳᕕᕐᓂᑐᒥ, ᐊᒻᒪᓗ ᐃᕗᔨᕕᒻᒥ ᐊᒃᑑᐸᒥᑦ 
ᑎᓯᒻᐱᕆᒧᑦ. 

ᑕᑯᒥᓇᕐᑐᓕᐅᕐᑎᖏᑦᑕ ᑲᑐᑦᔨᖃᑎᒌᓐᓂᖓᓄᑦ ᐃᕗᔨᕕᒻᒥ ᐃᓚᐅᔪᑦ  ᐅᖄᖃᑎᒌᒍᑎᖃᕐᐳᑦ ᓄᑖᒥᒃ ᑕᑯᒥᓇᕐᑐᓕᐅᕐᕕᓴᕐᑖᕈᒪᓂᕐᒥᒃ ᓄᓇᕕᒻᒥᐅᑦ 
ᑕᑯᒥᓇᕐᑐᓕᐅᕐᕕᓴᖓᓂᒃ.

 ᓯᕿᓂᖅ ᐃᓕᓐᓂᐊᑎᑦᓯᓃᖅ ᑰᑦᔪᐊᒥ, ᐊᒃᑑᐸ 2020.

ᑕᕝᕙᓂ ᐊᕐᕌᒍᒥ ᓯᕿᓂᐅᑉ ᐃᓕᓐᓂᐊᑎᑦᓯᓂᖏᑦ ᐊᑦᔨᐅᖏᑦᑐᓂᒃ 
ᐱᑕᖃᖃᑦᑕᓚᐅᕐᑐᑦ: ᐃᓕᓐᓂᐊᑎᑦᓯᔩᑦ ᐃᓘᓐᓇᑎᒃ ᐃᓄᑐᐃᓐᓇᐅᑎᓗᒋᑦ. 
ᐃᓕᓐᓂᐊᑎᑦᓯᓃᑦ ᑲᔪᓯᑎᑕᐅᖃᑦᑕᓚᐅᕐᑐᑦ ᐃᓕᓐᓂᐊᑎᑦᓯᔨᒧᑦ, 
ᐁᐱᓕ ᐃᑦᓚᐅᒧᑦ ᐊᒻᒪᓗ ᐃᑲᔪᕐᑎᖓᓄᑦ ᔅᑎᐊᕙᓂ ᓵᓐᑕᒧᑦ ᑰᑦᔪᐊᒥ; 
ᐃᓕᓐᓂᐊᑎᑦᓯᔨᒧᑦ ᓱᐊᓯ ᐃᕐᕈᒥᐊᒧᑦ ᐊᒻᒪᓗ ᓯᐊᔭ ᐃᑦᑐᑲᓪᓚᒃ ᑯᔩᒧᑦ 
ᐳᕕᕐᓂᑐᒥ ᐊᒻᒪᓗ ᐃᓕᓐᓂᐊᑎᑦᓯᔨᓄᑦ ᓵᓕ ᒫᒧᑦ, ᐱᐊᑦᓯ ᖃᕙᕙᐅᒧᑦ 
ᐊᒻᒪᓗ ᔪᐊᓇᓯ ᐅᕿᑦᑐᒧᑦ ᐃᕗᔨᕕᒻᒥ.

ᐃᓕᓐᓂᐊᑎᑦᓯᓂᖃᕐᑎᓗᒍ, ᐃᓚᐅᔪᑦ ᐃᓕᓴᕐᑕᐅᓚᐅᔫᑦ ᐊᑦᔨᒌᖕᖏᑐᓂᒃ 
ᑕᑯᓐᓇᐅᔮᕐᑎᓯᒍᑎᓂᒃ ᐆᑦᑑᑎᒋᑦᓱᒋᑦ ᐊᓪᓕᑭᑕᕐᑐᑦ, ᐊᑦᓱᓈᓂ 
ᓂᕕᖓᑦᓱᑎᒃ ᐱᖕᖑᐊᑐᑦ, ᕿᔪᑯᑖᓂᒃ ᐱᓱᒍᑎᓖᑦ, ᓇᐸᒃᑲᑕᕐᑐᑦ, 
ᑖᓂᕐᓯᕐᑐᑦ, ᑐᓴᕐᓂᔮᕐᑎᓯᔪᑦ, ᐃᔪᕐᓵᑐᑦ ᐊᒻᒪᓗ ᑕᑯᓐᓇᐅᔮᕐᑕᐅᒐᑎᒃ 
ᐃᓂᕐᓯᒍᑎᑦᓴᔭᓂᒃ ᐱᒋᐅᕐᓴᑐᑦ.

ᓯᕿᓂᖅ ᑐᕌᒐᓕᒃ ᐅᕕᒃᑲᓂᒃ ᐱᕕᑦᓴᖃᕐᑎᓯᓂᕐᓂᒃ ᐃᒻᒥᓂᒃ 
ᑕᑯᑦᓴᐅᑎᑦᓯᒍᓐᓇᓂᕐᓂᒃ, ᐃᓂᕐᓯᓯᑎᐅᓂᕐᒥᓂᒃ ᐊᔪᕆᓴᐅᑎᓖᑦ, 
ᑭᓪᓕᖃᕈᑎᒥᓂᒃ ᖃᐅᔨᓴᕐᓃᑦ ᐊᒻᒪᓗ ᐃᒻᒥᓂᒃ-ᓈᒻᒪᒋᓂᕐᒥᒃ 
ᐃᑉᐱᒍᓱᒋᐅᕐᓴᓃᑦ. ᐃᓚᐅᔪᑦ ᑖᒃᑯᓂᖓ ᐱᓚᕿᖃᑦᑕᓚᐅᔫᑦ ᒪᓕᑦᓯᐊᓱᑎᒃ 
ᐁᑦᑐᑑᑕᐅᑦᑌᓕᓂᖓᓄᑦ ᖃᓂᒪᓐᓇᐅᑉ ᒪᓕᒐᕐᓂᒃ.

ᑕᑯᑦᓴᐅᑎᑦᓯᐅᑎᖏᑦ ᓯᕗᓂᕐᒥ ᐱᒐᓱᐊᕐᑕᒥᓂᒃ ᐊᒻᒪᓗ ᓄᓇᓖᑦ 
ᐃᓚᐅᒍ ᓐᓇᕕᖏᓐᓂ  ᐊ ᑐᐃᓐᓇᐅᕗ ᑦ  ᑕ ᑯ ᓐᓇᕋ ᑦ ᓴ ᒦ ᑦ ᓱᑎ ᒃ 
ᓀᑦᑐᓂ ᑕᑯᑦᓴᐅᑎᑕᐅᑦᓱᑎᒃ  ᑫᐋᔩᑉ  Facebook-ᖓᓂ.    
(https://www.facebook.com/ kativikregionalgovernment)

ᓄᓇᕕᒻ ᒥ  ᐃᓅᖃᑎᒌᓂ ᒪᑭᑕᒐᓱᐊᕈᑎ ᑦ ᓴᓂ ᒃ  ᖃᓄᕐᑑᕕᒃ 
ᓇᑯᕐᒦᓂᖃᕐᑎᓯᓚᐅᔪᒻᒥᔪᖅ ᐁᑦᑐᐃᓱᓂ ᐃᓕᑕᕐᓯᐅᑎᒥᒃ ᐱᒐᓱᐊᕐᑕᐅᕙᑦᑐᓂᒃ 
ᐱᓇᓱᐊᕐᑐᓄᑦ ᐱᓇᓱᑦᑎᒋᔭᐅᔪᒥᒃ ᐅᓪᓗᑕᒫᑦ. ᐊᕐᕌᒍᑉᐸᑦ ᐃᓅᖃᑎᒌᓂ 
ᒪᑭᑕᒐᓱᐊᕈᑎᑦᓴᓂᒃ ᐱᓚᖀᑎᑦᓯᒐᓱᐊᕐᓂᖅ ᐊᓕᐊᓇᕐᓂᓴᒋᐊᓪᓚᓂᒃ 
ᓄᐃᑦᓯᒋᐊᓛᕆᐊᒥᒃ ᓯᕗᓂᖃᕐᒥᔪᖅ.

ᐃᓄᑐᙯᑦ ᖃᐅᔨᓴᕐᑕᐅᓂᖏᑦ
ᐃᓄᑐᙯᑦ ᓄᓇᕕᒻᒥ ᐅᓄᕐᓯᕙᓪᓕᐊᒪᑕ ᐊᒻᒪᓗ ᐱᐅᓂᕐᓴᖑᕐᐸᓕᐊᒋᐊᖃᕐᒥᓱᑎᒃ 
ᑭᒡᒐᑐᕐᑕᐅᒍᑎᖏᑦ. ᑫᐋᔩᑉ ᑐᕌᒐᖓᑕ ᐃᓚᖓᑦ ᐊᕐᕌᒍᒥ ᓯᕗᓂᕐᒥ 
ᑲᔪᓯᑎᑦᓯᓂᖅ ᑭᒡᒐᑐᕈᑎᓂᒃ ᓈᒻᒪᓂᕐᓴᓂᒃ ᐃᓄᑐᙯᑦ ᓄᓇᕕᒻᒥ 
ᐃᓪᓗᖃᕐᑎᑕᐅᒋᐊᖃᕐᓂᖏᓐᓂᒃ. ᒪᓕᑦᓱᒋᑦ ᖃᐅᔨᓴᐅᑎᐅᕐᖃᒥᑦᓯᒪᔪᑦ, 
ᐃᓄᐃᑦ ᐃᓄᑐᙯᑦ ᐃᓪᓗᖏᑦ ᓈᒻᒪᐸᖕᖏᑐᑦ ᐊᒻᒪᓗ ᑮᓇᐅᑦᔭᓴᑦᓯᐊᕋᑎᒃ, 
ᖃᓄᐃᓕᖕᖓᕈᐊᕐᓂᓴᐅᓚᕿᓯᒪᓕᕐᓱᑎᒃ ᐊᓯᒥᓂᒥᑦ ᑯᐯᒻᒥ ᐊᒻᒪᓗ ᑳᓇᑕᒥ.

ᖃᐅᔨᓴᕐᓂᖅ ᑲᔪᓯᑎᑕᐅᓯᒪᔪᖅ ᓄᓂᕚᓄᑦ, ᑭᑎᑦᓯᓂᕐᓄᑦ ᐱᓇᓱᒐᕐᒧᑦ 
ᐱᑦᔪᑎᒋᑦᓱᒍ ᓄᓇᕕᒃ ᑲᒪᒋᔭᐅᑦᓱᓂ ᓚᕚᓪ ᐃᓕᓴᕐᕕᔪᐊᖓᓄᑦ ᐊᑐᕐᓱᒋᑦ 
ᑫᐋᔩᑉ ᑮᓇᐅᔭᖃᕐᑎᓯᐅᑎᖏᑦ, ᑕᑯᑦᓴᐅᑎᑦᓯᓯᒪᔪᑦ ᐃᓄᑐᙯᑦ ᓄᓇᕕᒻᒥ 
ᐅᓄᕐᓂᖏᑦᑕ ᒪᕐᕈᕕᓪᓗᐊᑐᓄᑦ ᐅᓄᕐᓯᐅᒥᓯᒪᓕᕐᑎᓗᒋᑦ ᐊᕐᕌᒍᓂ 
20-ᓂ 1996-ᒥᑦ 2016-ᒧᑦ. ᐃᓄᑐᙯᑦ ᐅᓄᕐᓂᓭᑦ ᐱᓇᓱᐊᕐᓗᑎᒃ 
ᑭᓯᐊᓂᐅᕙᑦᑐᑦ ᑭᖕᖒᒪᔭᒥᓂᒃ ᐱᖃᑦᑕᕆᐊᖃᕐᓂᒥᓄᑦ. «ᐊᓪᓛᑦ, 
ᐅᑭᐅᓖᑦ 65 ᐊᒻᒪᓗ 69 ᐊᑯᓐᓂᖏᓐᓂ, ᐱᓇᓱᐊᕐᓱᑎᒃ ᑮᓇᐅᑦᔭᓵᖏᑦ 
ᖁᑉᐸᕆᔭᐅᕓᓐᓈᑐᑦ ᐃᓄᑐᙯᑦ ᓄᓇᕕᒻᒥ ᑮᓇᐅᑦᔭᓲᖏᑦᑕ ᑲᑎᓂᖏᓐᓄᑦ 
ᐊᒻᒪᓗ ᓯᑕᒪᓄᑦ ᐊᑕᐅᓯᓪᓗᐊᕆᔭᐅᑦᓱᑎᒃ ᑮᓇᐅᑦᔭᐸᑦᑕᖏᓐᓄᑦ ᐅᑭᐅᓖᑦ 
70-ᓂᑦ 74-ᓄᑦ,» ᓄᓂᕙᑦ ᖃᐅᔨᓴᐅᑎᕕᓂᕐᒥᓂ ᑌᒣᓐᓂᖏᓐᓂᒃ   
ᓇᓗᓀᕐᓯᓯᒪᔪᑦ.

ᐱᓇᓱᒐᕐᓄᑦ ᑮᓇᐅᑦᔭᓴᐅᑎᖏᑦ ᓄᓇᕕᒻᒥ ᐃᓄᑐᙯᑦ ᐅᓄᕐᓂᓭᑦ 
ᐊᒻᒪᓗ ᐆᒪᑦᓯᒋᐊᖃᕐᓂᖏᑦ ᕿᑐᕐᖓᒥᓂᒃ. 12%-ᖏᑦ ᐃᓄᑐᙯᑦ 
ᓄᓇᕕᒻᒥ ᐱᕙᓪᓕᖁᑎᑦᓴᑖᓲᑦ ᐆᒪᑕᒥᓄᑦ ᕿᑐᕐᖓᒥᓄᑦ ᐆᑦᑑᑎᒋᑦᓱᒋᑦ 
0.1%-ᖏᑦ ᑯᐯᒻᒥ ᐊᓯᖏᑦ ᑌᒣᓲᒍᑎᓪᓗᒋᓪᓕ. ᐊᒻᒪᓗ, ᐃᓅᒐᓱᐊᕐᓂᒧᑦ 
ᐊᑭᓂᒃ ᐳᕐᑐᓂᕐᓴᒪᕆᐊᓘᔨᐊᖃᕐᓱᑎᒃ.

ᐃᑯᐊᓪᓚᑎᑦᓯᑌᓕᓂᕐᓂᒃ 
ᐃᑉᐱᒍᓱᓕᕐᑎᓯᒋᐊᕐᓂᖅ 
ᑭᖑᓂᖓᒍᑦ 
ᓵᓚᖃᐅᑎᓪᓚᕆᓐᓂᒃ 
ᐱᓚᕿᑎᑦᓯᕕᐅᔪᖅ
ᐊᐅᐸᓗᒃ ᓯᕗᓪᓕᐸᐅᑦᓱᓂ ᓄᓇᓕᒃ ᓵᓚᖃᕐᓱᓂ «ᑕᒐᑕᒐ 
ᖃᓄᐃᓕᒋᐊᕆᑦᓯ ᐊᖏᔪᒥᒃ ᓵᓚᖃᐅᑎᑖᕐᓂᐊᕋᑦᓯ» 
ᐃᑉᐱᒍᓱᓕᕐᑎᓯᒋᐊᕐᓂᒥ ᐃᑯᐊᓪᓚᑎᑦᓯᑌᓕᒍᑎᓂᒃ. 
ᑖᓐᓇ ᐱᓕᐅᑎᑎᑦᓯᓂᖅ ᑲᔪᓯᑎᑕᐅᓯᒪᔪᖅ ᑲᑎᕕᒃ 
ᓄᓇᓕᓐᓂ ᐃᓪᓗᓕᕆᓂᕐᓄᑦ ᐊᓪᓚᕕᒻᒪᕆᖓᓄᑦ 
ᐱᕙᓪᓕᐊᓂᖅ ᐱᓇᓱᒐᖓᓄᑦ ᐃᑲᔪᕐᑕᐅᓱᑎᒃ ᑫᐋᔩᒧᑦ. 
ᓄᓇᓕᓐᓄᑦ ᐃᓚᐅᔪᑦ ᓵᓚᖃᓚᐅᔫᑦ ᐱᕕᑦᓴᑖᕐᓱᑎᒃ 
ᓄᐃᑦᓯᒍᓐᓇᓂᕐᒥᒃ ᐊᑭᓐᓇᒥᐅᑕᒥᒃ ᐃᓂᖃᕐᑎᓗᒍ 
ᐃᙯᓕᓴᕐᕕᖓᓂ ᓄᓇᓖᑦ ᐃᓕᓴᕐᕕᖓᑕ. ᐊᑭᓐᓇᒥᐅᑕᖅ 
ᐋᕐᕿᑕᐅᓯᒪᔪᖅ ᐳᕐᑐᓂᕐᓴᓃᑦᑐᓄᑦ ᐃᓕᓵᓄᑦ ᑕᕐᓴᑲᓪᓚᒃ 
ᐃᓕᓴᕐᕕᐅᑉ ᐃᑲᔪᕐᑎᓗᒍ ᐊᑭᓐᓇᒥᐅᑕᓕᐅᕐᑎᒪᕆᒃ. 
ᐃᓕᓐᓂᐊᑎᑦᓯᓃᑦ ᐃᑯᐊᓪᓚᑎᑦᓯᑌᓕᒍᑎᑦᓴᓂᒃ 
ᑲᔪᓯᑎᑕᐅᓚᐅᔪᒻᒥᔪᑦ ᑖᓂᐊᓪ ᓛᒻᐱᐊᒧᑦ, ᑫᐋᔩᑉ 
ᐊᑦᑕᓀᑦᑐᒦᓐᓂᓄᑦ ᐊᒻᒪᓗ ᐃᑯᐊᓪᓚᑎᑦᓯᑌᓕᒍᑎᑦᓴᓂᒃ 
ᐱᓪᓗᑯᒋᐊᓕᑦᑎᖓᓄᑦ.

ᑐᖓᓕ ᐊ  ᓵ ᓚᖃ ᐅ ᑎ ᒃ  ᑐ ᓂ ᔭ ᐅ ᓚ ᐅ ᔫ ᖅ 
ᓄᓇᓖᑦ ᑲᕙᒫᐱᖓᓄᑦ ᖁᐊᖅᑕᐅᑉ. ᐃᓄᖏᑦ 
ᑐ ᓴᕐ ᓂ ᔮ ᕐ ᑎ ᑕ ᐅ ᒍ ᓐᓇᓚᕿᓚᐅ ᔫ ᑦ  2 0 2 1 -
2022-ᒥ ᖃᓂᒪᓐᓇᐅᑉ ᐃᕐᐸᓯᒪᓂᖓ ᐋᕐᕿᓯᒪᓕᕐᐸᑦ.

ᓄᑖᑦ ᑭᑎᑦᓯᓯᒪᐅᑏᑦ ᐃᓄᑐᖃᕐᓂᒃ ᑐᓴᕐᑕᐅᑎᑕᐅᓯᒪᔪᑦ ᑭᖑᓪᓕᐹᒥ ᑫᐋᔩᑉ ᑲᑎᒪᔨᖏᑦ 
ᑲᑎᒪᑎᓪᓗᒋᑦ ᓅᕕᒻᐱᕆᒥ. 

ᐅᓄᕐᓯᕙᓪᓕᐊᓂᖏᑦ ᐃᓄᑐᙯᑦ ᖃᓄᐃᓕᖕᙰᓯᒪᓪᓚᕆᓚᖓᔪᑦ 
ᑭᖕᖒᒪᓇᕐᓂᖏᓐᓂᒃ ᐃᓄᐃᑦ ᑭᒡᒐᑐᕐᑕᐅᒍᑎᖏᑦᑕ, ᐱᓗᐊᕐᑐᒥᒃ 
ᐃᓪᓗᖃᕐᑎᑕᐅᒍᑎᓂᒃ. ᑫᐋᔩ ᐃᑉᐱᒍᓱᑦᓯᐊᑐᖅ ᖃᓄᐃᓕᖓᓂᖏᓐᓂᒃ ᐊᒻᒪᓗ 
ᓄᐃᑦᓯᓛᕐᓱᑎᒃ ᐊᐅᓚᑦᔦᓂᕐᓄᑦ ᐸᕐᓀᒍᑎᒥᒃ ᐱᓇᓱᐊᕐᑕᐅᒪᕆᒋᐊᖃᖃᑦᑕᓛᕐᑐᓄᑦ 
ᓯᕗᓂᕐᒥ ᖃᒻᒥᖅ.

ᐃᓄᐃᑦ ᐅᑭᐅᓖᑦ 65 ᐅᖓᑖᓄᓗ ᓄᓇᖃᕐᖄᑐᕕᓃᑦ
     ᓄᓇᕕᒻᒥ, 1996-2016



ᑐᓴᐅᒪᐅᑎᒃ ᖃᒻᒥᓂᑕᓂᒃ ᐅᑭᐅᒥ 2021

ᓵᓕ ᐋᕐᖓᖅ ᐁᑦᑐᑕᐅᔪᖅ ᐅᓇᑕᕐᑏᑦ 
ᐃᓕᑕᕆᔭᐅᒍᑎᖓᓂᒃ

ᑫᐋᔩᑉ ᐳᕐᑐᓂᕐᓴᖏᓐᓄᑦ ᑲᑎᒪᔨᓄᑦ ᐃᓚᐅᔪᖅ ᓵᓕ ᐋᕐᖓᖅ 
ᑲᖏᕐᓱᔪᐊᕐᒥᐅᖅ ᑕᕝᕙᓂ ᐊᕐᕌᒍᒥ ᐁᑦᑐᑕᐅᓛᕐᑐᖅ ᐅᓇᑕᕐᑏᑦ 
ᐅᐱᒋᔭᐅᒍᑎᖓᓂᒃ 50 ᓴᓂᐊᓃᑦᑐᓂ ᐊᕐᕌᒍᓂ ᑭᒡᒐᑐᕐᓯᒪᓕᕐᓂᒥᓄᑦ 
ᑳᓇᐅᑉ ᐅᓇᑕᕐᑎᖏᑦᑕ ᐱᔭᑦᓴᖃᕐᕕᖏᓐᓂᒃ.

ᑐᓴᕐᑎᓯᓂᖃᓚᐅᔫᖅ ᑫᐋᔩᑉ ᑲᑎᒪᔨᖏᑦ ᑲᑎᒪᑎᓪᓗᒋᑦ ᓅᕕᒻᐱᕆᒥ. ᐋᕐᖓᖅ, 
67-ᓂᒃ ᐅᑭᐅᓕᒃ, ᑲᖏᕐᓱᔪᐊᒥ ᓄᓇᓕᓕᒫᓂ ᑲᑎᒪᔨᐅᖃᑕᐅᒻᒥᔪᖅ. 
Lieutenant-Colonel ᐱᓄᐊ ᒣᓐᕕᓪ ᑐᓴᕐᑕᐅᑎᑦᓯᓚᐅᔫᖅ ᐊᒻᒪᓗ 
ᐅᖃᐅᓯᖃᕐᓱᓂ ᐅᓇᑕᕐᑎᓴᑐᖃᐅᓕᕐᑑᑉ ᓯᕗᓕᕐᑎᓯᐊᒍᓂᖓᓂᒃ ᐊᒻᒪᓗ 
ᐱᓇᓱᐊᕈᑦᔨᒪᕆᓲᒍᓂᖓᓂᒃ ᑳᓇᑕᐅᑉ ᐅᓇᑕᕐᑎᓴᖏᓐᓂᒃ.

ᓵᓕ ᐋᕐᖓᐅᑉ ᐊᑑᑎᓯᒪᔭᖏᑦ ᐊᕐᕌᒍᓂ ᐊᒥᓱᓂ ᐃᒻᒥᓂᕐᓲᑎᓂᒃ 
ᓅᑦᑕᕈᓐᓇᑐᓂᒃ ᐊᐅᓚᑦᓯᔨᐅᓲᒍᑦᓱᓂ ᐱᓇᓱᐊᕐᓱᓂ ᓄᓇᓂ ᐅᖓᓯᑦᑐᒪᕆᓐᓂ 
ᓱᓇᑕᖃᖕᖏᑐᓂ ᐊᒻᒪᓗ ᓄᓇᓂ ᓄᓇᑐᐃᓐᓇᒥ, ᑌᒣᒐᒥ ᓲᓱᒋᔭᐅᒻᒪᕆᓐᓂᒥᒃ 
ᐱᓯᒪᔪᖅ ᐃᓚᐅᑦᓱᓂ ᑖᒃᑯᓄᖓ ᐅᓇᑕᕐᑎᓭᑦ ᐃᓕᒃᑰᑐᖁᑎᖏᓐᓄᑦ.

ᐁᑦᑐᑕᐅᓛᕐᑐᖅ ᐱᔪᒥᓇᓪᓚᕆᑦᑐᒥᒃ ᐅᐱᒋᔭᐅᒍᑎᒥᒃ ᑳᓇᑕᒥ ᐊᑕᓂᐊᓘᑉ 
ᑭᒡᒐᑐᕐᑎᖓᓄᑦ ᑖᑦᓱᒥᖓ ᑲᑎᒍᑎᖃᕐᑎᓗᒋᑦ ᐋᑐᕗᐊᒥ.

2021-ᒥ ᑫᐋᔩᑉ ᐸᑦᔭᖏᑦᑕ 
ᐊᖏᕐᑕᐅᓂᖏᑦ

ᐃᓕᒃᑰᑐᒥᒃ ᑕᑯᓐᓇᖃᑦᑕᐅᑎᒍᑎᑎᒍᑦ ᑫᐋᔩᑉ ᑲᑎᒪᔨᖏᑦ 
ᑲᑎᒪᑎᓪᓗᒋᑦ ᑎᓯᒻᐱᕆᒥ, ᑲᑎᒪᔩᑦ ᐊᖏᓚᐅᔫᑦ ᐊᕐᕌᒍᑕᒫᕐᓯᐅᑎᓂᒃ 
2021-ᒥ ᐸᑦᔭᕆᓂᐊᕐᑕᖏᓐᓂᒃ, ᐋᕐᕿᑕᐅᓯᒪᔪᓂᒃ $384 ᒥᓕᐊᓐ 
ᐅᖓᑖᓄᐊᐲᕐᑐᓂᒃ. ᑲᑎᒪᔩᑦ ᑲᑎᒪᓂᖃᓛᓕᕐᒥᔪᑦ ᑲᑎᒪᓂᑐᐃᓐᓇᒥᒃ 
ᕕᕗᐊᔨ 22-ᒥᑦ 25-ᒧᑦ, 2021-ᒥ. 

ᓵᓕ ᐋᕐᖓᖅ ᑫᐋᔩᒃᑯᑦ ᐃᓪᓗᖁᑎᖓᓂ ᑰᑦᔪᐊᒥ.

ᑲᑎᕕᒃ ᓄᓇᓕᓕᒫᑦ ᑲᕙᒪᖓ 
C.P. 9, ᑰᑦᔪᐊᖅ (ᑯᐯ) J0M 1C0
819-964-2961
info@krg.ca | www.krg.ca


